
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 3/2009 – Woensdag 28 Januarie 2009 – ngkn@iway.na
Staak asb versending van Feldmuis




Teken my asb in op Feldmuis
	In hierdie uitgawe...


	1Sondag Onder die Kameelboom 

1Strategiese plan kry groenlig 

2Ons hou sinode in Augustus 

28 Februarie: Biddag vir Onderwys en Opvoeding 

2Staat-skole in Zim ook toe... 

3Toe ’n diefstal ’n seën word 

	Feldmuis-interaktief

Lyk vir Feldmuis óf niemand lees hom nie, óf daar is geen gesinsgeweld in Namibië nie, want niemand het reageer op verlede week se prikkel oor hierdie onderwerp nie. Hoe’s dit dan??

Gooi ’n klip in die bos hier by Feldmuis-interaktief en laat ons saam gesels!
Sê wat jy dink – epos na Feldmuis-interaktief of sms na 081 127 1608. 


	Hulle verjaar...
· Mina Kanao (Ontvangs, Sinodale Kantoor): Dinsdag 3 Februarie; 061-374350; ngkn@iway.na
· Charl van Schalkwyk (Leonard): Woensdag 4 Februarie; 062-569106; charlvs@mweb.com.na

	Windhoek-Wes soek Jeugwerker
NG Kerk Windhoek Wes verlang die dienste van ‘n Jeugwerker om ‘n omvattende bediening onder minder bevoorregte kinders in die gemeenskap te vestig en te ontwikkel. Die suksesvolle kandidaat het ‘n passie vir die bediening van God se Woord, is innoverend en opleibaar en het ‘n passie vir kinders. Pre-primêre kwalifikasies met minstens 5 jaar pre-primêre ondervinding sal as aanbeveling dien.

Sleutelprestasie Areas is Evangelisasie, skoolgereedheid van kinders, skep van ‘n gesindheid van betrokkenheid in die kerk en wyer gemeenskap sowel as vestiging en ontwikkeling van ‘n omvattende bediening.

Sluitingsdatum: 6 Februarie 2009
Navrae:  Ds Schalk Pienaar (schalk@ngwes.com)  / Louis Conradie (ems@iway.na of 0811277163)


Sondag Onder die Kameelboom
  TC "Sondag Onder die Kameelboom" \f C \l "1" 
Die Moderamen het einde verlede jaar ‘n strategiese plan vir die sinode goedgekeur. Waaroor gaan dit, en wat gaan dit vir die plaaslike gemeente beteken? Dis die trant van die vrae wat Sondag Onder die Kameelboom beantwoord word. Onder die Kameelboom is ‘n inisiatief van die NG Kerk Namibië en saai Sondae om 12:00 op Kanaal 7 uit.
Na inhoud 
Strategiese plan kry groenlig TC "Strategiese plan kry groenlig" \f C \l "1" 
Die strategiese plan wat die Moderamen in Oktober 2008 goedgekeur het, het met wye instemming die groenlig gekry vir implementering. Die implementering daarvan moet egter net nie ’n “van bo af”-bedryf word nie. Die plaaslike behoeftes van gemeentes moet deurentyd in gedagte gehou word. 

Dit is die uitkoms van ’n intensiewe indaba wat gister in Windhoek gehou is. Nadat die Moderatuur in November 2008 kennis geneem het van sekere voorbehoude wat daar op grondvlak bestaan oor die strategiese plan, is besluit om ’n verdere rondte gesprek daaroor te voer. Daarvoor is die vier ringskommis​sies opgeroep na ’n konsultasie, wat oopgestel is vir enige een om ook by te woon. ’n Stuk of ses dominees wat nié in RK’s dien nie, het hierdie geleentheid benut om saam te praat oor die plan. 
Terwyl die hele Moderatuur (op een uitsondering na) by die indaba teenwoordig was, sal hulle vandag per omskrywe amptelik uitvoering gee aan die opdrag van die Moderamen deur die twee Diensgroepe wat vir die implementering van die plan voorgestel is, aan te wys.
Na inhoud
Ons hou sinode in Augustus TC "Ons hou sinode in Augustus" \f C \l "1" 
Die Moderatuur het pas besluit om die 15de vergadering van die Namibiese sinode as ’n buitengewone vergadering byeen te roep op DV 8 – 10 Augustus 2009. Kerkrade sal nog hierdie week amptelik daarheen opgeroep word.

Deur ’n sameloop van omstandighede is ons tans in ’n ritme vasgevang waardeur die Na​mibiese sinode telkens in die jaar vóór die Algemene Sinode sal vergader. (Die volgen​de Namibiese vergadering sal in 2010 wees, 4 jaar ná 2006 se vergadering terwyl die Al​gemene Sinode in 2011 vergader, 4 jaar ná 2007.) Benewens die feit dat Kerkorde Art 34 vra dat sinodes sover moontlik in die jaar ná die Algemene Sinode byeen kom, is daar ook praktiese im​plikasies indien die sinode vóór die Alge​mene Sinode vergader. Veral die bestuur van eie Bepalings by die Kerk​orde raak problematies.
Die maklikste oplossing sou wees om die volgende gewone vergadering van die si​node eers ná die Algemene Sinode-vergade​ring van 2011 te hou. Dit sou egter te weeg bring dat daar tot 6 jaar kan verloop tussen twee opeenvolgende Namibiese vergade​rings. Dít is in stryd met Kerkorde Artikel 34 wat bepaal dat sinodes minstens vier-jaarliks vergader. 

Nadat hierdie problematiek gister by ’n konsultasie wat veral oor die implementering van die strategiese plan van die sinode byeengeroep is, ook bespreek is (sien ook die berig hieroor elders), was daar konsensus om ’n ander weg te volg. Roep eerder die 15de vergadering van die Namibiese sinode in 2009 byeen – dus 3 jaar ná die vorige een. Indien die 16de vergadering dan weer na 3 jaar gehou word bring dit ons by 2012 – die jaar ná die vólgende Algemene Sinode. 

Hierdie verwikkelinge bring te weeg dat ringe nie in 2009 sal hoef te vergader nie.
Na inhoud
8 Februarie: Biddag vir Onderwys en Opvoeding TC "8 Februarie: Biddag vir Onderwys en Opvoeding" \f C \l "1" 
· Gustav Claassen – dominee wat spesifiek deur die Algemene Sinode-struktuur getaak om die ontwikkelinge rondom onderwys te volg en leiding te gee

Dit is hopelik op julle gemeentekalender aangeteken dat 8 Februarie afgesonder word vir voorbidding rondom die saak van Onderwys en Opvoeding. 


Ons is almal pynlik bewus van die krisis waarin ons onderwys op die oomblik is. Die agste Februarie kan ingeruim word om op 'n besondere wyse voorbidding te doen en so ondersteuning te gee aan diegene wat in die brandpunt van hierdie krisis is. Onderwysers/dosente beleef ongelooflike druk, leerders wanhoop omdat hulle nie voorberei word vir die arbeidsmark nie, skoolhoofde het met dissiplinêre en burokratiese nagmerries te doen, gemeenskappe versaak hulle betrokkenheid deur nie by beheerrade betrokke te raak nie.  


Hierdie is 'n geleentheid om op plaaslike vlak spesiale aandag te gee aan hierdie belangrike saak. Enkele wenke kan aan die hand gedoen word:

· Reël dat vir elke onderwyser 'n blommetjie aangesteek word of dat hulle 'n klein geskenkie ontvang;

· Versoek die Beheerliggaam /Vroue-Aksie om gedurende pouse 'n lekkerny voor te sit en die personeel te bedank vir hulle diens;

· Skep 'n voorbiddingsgeleentheid tydens die erdiens vir onderwysers/dosente en leerders. Nooi die plaaslike skoolhoofde (indien hulle nie lidmate is nie) vir die erediens.

Doen dus asseblief iets besonders vir julle onderwysers en leerders; maak die dag vir hulle spesiaal en aangenaam.  Maak hulle daarvan bewus dat die kerk op dié dag erkenning en ondersteuning aan hulle gee.

Na inhoud
Staat-skole in Zim ook toe... TC "Staat-skole in Zim ook toe..." \f C \l "1" 
Na aanleiding van ’n berig in verlede week se Feldmuis oor die gedwonge sluiting van privaatskole in Zimbabwe, skryf Jaco Jacobs: “Die ander dilemma wat die skole in Zimbabwe aanbetref is dat die onderwysers in elk geval staak by al die ander skole. Dus blyk daar huidiglik geen skool te wees in Zim nie. 

 
“Ons was Desember weer daar. Ek en my seuntjie het van Beitbrug af deur gery via Harare tot in die noorde. Baie goed gegaan en geen slegte ervarings gehad nie. 'n Totaal van amper 8000 km gereis. Ons het ook by Piet van Vuuren omgegaan in Harare. Die doel van ons besoek was 20 ton kos wat SWAM na die Dopper gemeentes toe gevat het.”


Ondertussen het die Duits-Lutherse Kerk in Namibië onlangs 37 ton mieliemeel na Zimbabwe uitgevoer. Dit is deur bemiddeling van die Lutherse Kerk in Zim by onder andere hospitale versprei. 
Na inhoud
Toe ’n diefstal ’n seën word TC "Toe ’n diefstal ’n seën word" \f C \l "1" 
· Wilma Schoeman (Kunene vir Christus – kunene@iway.na)

Daar slaan 'n dief toe Jacob (Schoeman, sendeling op Outjie) se motor se ruit stukkend en steel die sakkie met al die motorsleutels en dokumentasie (paspoort, ID, motorlisensie).

Ons het egter die Here vertrou vir 'n ingryping.  Hy is mos alomteenwoordig en weet van alles en kan ons red uit die ongemaklike situasie.


In 'n woonbuurt ver van die inbraak, stap 'n Angolese student by sy huis uit en sien goed gestrooi oor die teerpad lê. Hy gaan tel dit op, sien Jacob se telefoonkaart en bel hom. Ons kry toe al die dokumente en leutels terug. Die ruit wat ons moes vervang, was die laaste een van sy soort in voorraad. Die ander goed wat weg is, was die minste.  Ons het die belangrikste teruggekry!

Die wonderwerk was nie vir ons die fokus, maar die feit dat ons verwonderd kon staan oor Sy betroubare karakter. Alomteenwoordig. Alwetend.  Verlosser.

En dit was HY vir ons. Dit was vir ons 'n seën.
Na inhoud
RSA-kerke rat hulleself vir 2010 TC "RSA-kerke rat hulleself vir 2010" \f C \l "1" 
In ’n onlangse briefie aan gemeentes in die RSA skryf Cassie Carstens (predikant van Vredelust met opdrag: Rigters Leierskap- en gemeenskapsontwikkeling) soos volg: 

“As jy, soos ek, in die nuwe jaar biddend worstel met die vraag: ‘Wat is op God se agenda vir Sy Koninkryk in 2009 en verder?’, neem dan die volgende in gedagte:

· Die gemiddelde ouderdom van mense in Afrika is 17 jaar. In Niger en Uganda is dit 14 jaar. 

· Die grootste kreet van die Afrika jeug is: ‘Waar is my Pa!?’ 

· Die beste taal om die jeug (veral seuns) in Afrika te bereik is: Sokker! 

“Nou het God aan ons die beste geleentheid ooit gegee om die jeug van Afrika te bereik deur Wêreldbeker Sokker 2010... en vir hul Pa’s te ontwikkel!

“Ek weet so baie van ons wat met rugby grootgeword het, skakel dadelik af as jy die woord ‘sokker’ hoor, maar as Gees-begeleide persoon skakel jy dalk aan as jy aan God se agenda dink.”

Só is die The Ultimate Goal 2010-uitreikprogram gebore. As uitvloeisel hiervan sal verskillende 1 2 3 Konferensie dwarsdeur die RSA gehou word in Februarie en Maart. Die 1 2 3 staan volgens hulle eie materiaal vir:

· 1: Envisioning for church leaders on the opportunities for outreaches during the 2010 Soccer World Cup and beyond (www.smpsa.com)  
· 2: Specialized training for community specific programs like Global Community Games (www.globalcommunitygames.com) and Ubabalo eAfrica (www.ubabalo2010.com) 
· 3: Practical training and application for outreaches during a major sport 
event
Die naaste 1 2 3 Konferensie aan Namibië, word van 23 - 29 Maart te Upington gehou. Die skakelpersoon daar is Wynand van Rensburg by wynandjvr@webmail.co.za of +264 829327498.

In 2008 het ’n Namibiër die 3-maande kursus van die Internasionale Sportleierskapskool deurloop. Indien jy lus is om met ’n sport-bediening te begin, kan jy gerus vir Jo-Ann Thys kontak by joanthys@yahoo.com of by 081 234 5389 . Sy is ook per slakpos bereikbaar by Posbus 10691, Khomasdal. Namibia

Gaan loer ook by die volgende webwerwe in: www.iscislt.com; www.alict.org; www.thekidsgames.com; www.scas.co.za.
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World
 Europa Oppervlakte 22,978,500 vk.km -17% van die wêreld se oppervlakte en 74% daarvan word beslaan deur die Russiese Federasie. 52 lande - al die lande van Europa en die hele Russiese Federasie (met insluiting van Siberia wat tegnies in Asië, is sowel as die eiland Ciprus omrede dit deel van die EU is). Tussen 1500 en 1940 die wêreld se dominante handels- en industriële streek. Die ontwikkeling van duur welsynstaat en beperking op handel en industrie het ontwikkeling begin inperk. Die marksistiese ekonomiese beleid in sentraal Europa het selfs ‘n erger impak gehad en veral ‘n negatiewe effek gehad op infrastruktuur, menslike hulpbronne en die ekologie. Die politieke omwentelinge na 1990 en gepaardgaande veranderinge veral in die ekonomie het gelei tot geleidelike herstel van die oud kommunistiese lande se ekonomieë. Die sterk EU, die stabiliteit en welvaart wat dit tot gevolg gehad het, maak Europa tans aantreklik vir mense in minder gegoede dele en daar word ‘n instroming van wettige en onwettige immigrante beleef. Die Muslim invalle van die 8e eeu het Christendom uitgewis in die midde ooste en vir lank Europa afgesny van Afrika en Asië en sodoende evangeliese kontak afgesny. Eers in die Reformasie het die kerk weer ‘n evangelisasie krag geword. Ten spyte daarvan dat Europa in ‘n sekere sin die bakermat van die Christendom was, het die kerk oor die afgelope jare agteruitgegaan in Europa sodat slegs ongeveer 10% vandag meelewend is. Die tempo van agteruitgang is ook aan die toeneem. 

Loof die Here vir: 1 Die ineenstorting van Europese kommunisme wat lande oopgestel het en nuwe groei in die kerk gebring het. 2 Die aanbreek van godsdiensvryheid op ongekende skaal. Die vervolging onder kommunisme was op ongekende skaal en het geweldige impak gehad, onder Stalin in die 1930’s is 12 miljoen Christene terreggestel. 3 Die versterking in die evangeliese teenwoordigheid en getuienis in Europa sedert 1990; die nuwe patrone van aanbidding wat mense trek; jeugnetwerke wat besig is om te blom; Post-modernisme se bevraagtekening van die verlede wat groter openheid en selfs ‘n soeke na spirituele oplossings meegebring het. 

Tree in vir: 1 Die Balkan state met hulle geskiedenis van etniese geweld; 2 die Kaukasus met etniese en godsdienstige diversiteit, geskiedenis van oorloë, geweld en onderdrukking wat gesetel is in die olieryke area en die stryd om dominansie in die area; 3 die politieke toekoms van Rusland nou weer in die weegskaal; 4 Areas van konflik: bid vir vrede in Noord Ierland, die Basque streek van Spanje, Tjetjnië in the Russian Federation. Vir die Kerk: 1 Nuwe vitaliteit en egtheid in ‘n tyd waar mense nuwe oplossings soek vir die lewe en sy uitdagings; 2. hoofstroom kerke om hulle evangeliese wortels te herontdek en egte getuies te word; 3. die ontluikende kerk in die lande wat uit kommunisme gekom het. 
Na inhoud 

Giggel TC "Giggel" \f C \l "1" 
 Dis Kersoggend en dominee is vroeg by die kerk om seker te maak dat alles reg is vir sy Kersdiens. Maar, helaas, die krip is leeg!


Hy vra rond oor wie die pop kon vat wat die Kind moes uitbeeld. Iemand sê dat hulle Jannie (die koster se seuntjie) vroeër om die hoek sien verdwyn het met iets in 'n kombersie toegedraai.


Hy stap na die huis van die koster en klop aan. Dié vertel hom dat Jannie en sy maats reeds vroeg weg is na die parkie waar hy met sy nuwe fiets gaan spog het.


Dominee kies koers park toe. Van ver af sien hy reeds vir Jannie ry met die fiets en iets agter op die fiets vasgemaak in 'n babakombers.


Hy roep Jannie nader en sien dat dit wel die pop is wat die Kind in die krip moet uitbeeld en hy vra vir die seuntjie waarom hy die pop gevat het.


Die outjie sê toe: "Oom dominee ek het gebid vir 'n nuwe fiets en ek het Jesus belowe dat as ek dit sou kry, hy die eerste 'ride' op my fiets sou kry...”
Na inhoud
Met Feldstraat-liefde
Die Feldmuis
Kuier ook op ons webblad 
	Het jy ’n bydrae te maak vir Feldmuis? Praat met hom per epos by Feldmuis-interaktief of sms na 081 127 1608. 

Anonimiteit word gewaarborg vir wie dit verkies.

